
జూడఁగవచ్చువాఁడనయి చూచుచు నుండఁగ నీవ వచ్చితో

చేడియ యెట్టిపుణ్యములు చేసినవాఁడనొ ప్రాగ్భవంబునన్. 124



శా. మత్తారాతివిదారణుఁడు జనసన్మాన్యుండు శీతాంశువం

శోత్తంసంబు పురూరవుండు ప్రచలద్యోగుండు మా తాతగా

రత్తోయాకరమేఖలాపతికి నిల్లా లైతిగా కావునన్

ముత్తో వీ విది లెస్స మన్మనిపయిన్ మోహంబు వాటింపఁగన్. 125



తే. ఆదినారాయణునియూరు వంబుజాక్షి!, భువనవిఖ్యాత మైననీపుట్టినిల్లు

పావనుఁడ నైతి నీపాదపద్మములకు, వందనముఁ జేసి వరభక్తివైభవమున. 126



వ. అని పెక్కుప్రకారంబుల నిర్వికారుఁడై పాండుకుమారుండు ప్రియంబు చెప్పిన నప్పువ్వుఁబోఁడి కప్పల్కు లొప్పులయ్యును నీరుడప్పికి నేయునుం బోలి యప్పటి కప్రియంబులై యుండె నిచ్ఛావిఘాతంబు నొందియు నమ్మచ్చెకంటి చేతోభవవికారంబు హరింపం జాలక ధనంజయున కిట్లనియె. 127



తే. ఏల యెన్నోతరంబుల నీడఁ బడ్డ, పెద్దవావులు శోధించి గుద్దలింప

వారకాంతాజనములకు వావి గలదె, మాను మర్జున మొగమోట లేనిమాట. 128



ఉ. వాసవునిండుఁగొల్వునకు వచ్చినయప్పుడు తత్సమంచితా

ర్ధాసన మెక్కియున్ననిను నంగజసన్నిభుఁ జూచి పుష్పబా

ణాసనుపుష్పబాణనివహములకుం గుఱి యైతి నిట్టినా

యాస నిరాకరింపఁ దగవా మగవాఁడవు కావ యర్జునా! 129



తే. ప్రమద మెసలారఁ బాంచాలరాజసుతకు

వలచి చేసితివో సత్యవాక్ప్రతిజ్ఞ

యన్యకాంతలదెసఁ బోవ ననుచు నీవు

భామలకుఁ జేయుసత్యంబు పాడి గాదు. 130



క. నామోహము నావేడుక, నామానము నాప్రియంబు నాతగలము నా

ప్రేమమ్మును నాతెగువయు, క్షామముఁ బొందంగ నూరకయె పోవుదునే. 131



చ. అతులితధైర్యశౌర్యమహిమాద్భుతసాహసులై మహోగ్రతా

ప్రతతనిశాతనిష్కృపకృపాణవిదారితదేహులై రణ

క్షితిఁ బడి వత్తు రైదుపదిసేయక నాకయి యిట్టినన్ను నీ

వితరులఁ బోలెఁ గైకొనక యేఁచెద వక్కట పాండునందనా! 132



క. వేసాలఁ బోకు రమ్మీ, పూసెజ్జకుఁ బొద్దువోయెఁ బులియుట చాలున్

వాసవనందన కుసుమశ, రాసనకేళీకలావిహారంబులకున్. 133

		 ఈ పేజీలో చివరి మార్పు 7 జూన్ 2020న 13:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

